
 

 
 
 
 
“In alt o fradis” al è l'imni uficiâl de FIESTE DE PATRIE DAL FRIÛL. 
A VOLESON DARZIN lis celebrazions uficiâls pai 941 agns de Fieste. 

 
«A vegnarà ben il dì che il Friûl al si inecuarzarà di vei ‘na storia, un passât, ‘na 
tradision!». 
Lu diseve intal 1944 Pierpaolo Pasolini, fi di chê tiere che ai 8 di Avrîl e à ospitât la Fieste 
de Patrie dal Friûl. La cerimonie, che si è davuelte a Voleson Darzin, e à dimostrât che no 
dome il moment al è rivât ma che il sintiment di identitât dal popul furlan al è simpri plui 
fuart e inlidrisât. Tancj i Sindics, i aministradôrs e une vore il public presint, intal ricuart de 
date dai 3 di Avrîl dal 1077 cuant che, al patriarcje di Aquilee Siart, i è stade dade la 
contee ducâl dal Friûl de bande dal imperadôr Indrì IV. 
 
A fâ i onôrs di cjase, il sindic di Voleson Darzin, Markus Maurmair che, ancje a non dal 
Comun di Cjasarse e dal Comun di Sant Zorç da la Richinvelde, al à dit graciis aes tantis 
autoritâts intervignudis, scomençant dal Sindic di Sapade Manuel Piller Hoffer. A lui i à 
tocjât il compit di “passâ” il testemoni, la bandiere dal Friûl che l'an passât e veve svintulât 
di adalt dal cjampanili sapadin. 
“Cheste e je une zornade di union, parcè che intun comun a pene nassût o din acet al 
tornâ  in Friûl, dopo tancj agns, di un altri comun – al à declarât Maurmair -.  Cheste fieste 
e je la ocasion par insegnâ aes gjenerazions futuris i valôrs de identitât furlane. La nestre 
aministrazion, insiemi a chê di Cjasarse e di Sant Zorç da la Richinvelde che vuê a son 
chi, e à inviât in maniere simboliche chestis fiestis propit cui fantats des scuelis mediis, 
che o vin metût insiemi in chest auditorium par consegnâur la bandiere dal Friûl, invidantju 
a metile fûr ai 3 di Avrîl e a capînt il significât e la impuartance.” 
 
“La Fieste dal 2017 e je stade un biel segnâl di vicinance de bande di dut il Friûl - al à 
marcât il sindic Piller Hoffer - un moment che nus à puartade fortune parcè che dopo dîs 
agns luncs si è rivâts insom di un percors di riunificazion. O dîs graciis a dutis lis istituzions 
che in chest moment aministratîf di passaç delicât nus stan dimostrant la massime 
disponibilitât.” 
 
“La Fieste e je nassude intal 1977 di une idee di pre Checo Placerean, e l’Istitût Ladin 
Furlan le à fate sô intal 1989 - al à ricuardât Geremia Gomboso intervignût a non dal ent -. 
O soi content e o dîs graciis ae Regjon par vê istituzionalizât chest moment impuartant. La 
fieste e celebre la nestre identitât e il gno auguri al è che simpri di plui la nestre storie e 
vegni insegnade ai fruts”. 
 
Dilunc dal event, la ARLeF – istituzion che par cont de Regjon F-VJ e à coordenât no 
dome lis celebrazions uficiâls ma ancje il calendari cuntun centenâr di events su dut il 
teritori furlanofon - e à ricuardât cemût che la identitât e je la sume di diviers fatôrs, un 
prodot di esperiencis, di relazions ma soredut di lenghe. 

 
 
 
 
 
 



 

 
 
 
 
La particolaritât dal Friûl e je inte sô pluralitât linguistiche e inte fuarce de lenghe furlane, 
espression di un popul che al à cussience des sôs lidrîs e che al è viert al confront. 
“Fevelâ furlan, continuâ a trasmetilu aes gjenerazions futuris, al vûl dî ancje fevelâ ae 
Europe” al è stât marcât intal anunziâ, ancje cun sodisfazion, che propit il Friûl al è stât tra 
lis regjons talianis che plui si son impegnadis par cjapâ sù un milion di firmis pe campagne 
europeane Minority Safe Pack, par poiâ la tutele e la promozion dai dirits des minorancis, 
dai dirits linguistics e de diversitât culturâl. 

 
La emozion plui grande de cerimonie si à vude però cul anunzi dai vincidôrs dal bant pe 
creazion dal imni de Patrie dal Friûl. “Une idee nassude 2 agns indaûr, che l’Istitût Ladin 
Furlan e il Messaggero Veneto a àn promovût cul patrocini de ARLeF e, graciis a cheste 
idee, vuê la nestre Patrie e à un so imni uficiâl – al à sotlineât il diretôr de ARLeF William 
Cisilino, che cul musicolic Alessio Screm al à proclamât vincidôr “In alt o fradis”, musicât di 
Valter Sivilotti e scrit di Renato Stroili Gurisatti. 

 
Ae cerimonie civîl a jerin presints il vicepresident de Regjon, il President dal Consei 
Regjonâl, il conseîr regjonâl Claudio Violino, il president de Societât Filologjiche Furlane, 
Fiderico Vicario, insiemi a tancj sindics dal teritori furlan. 

 
Prime de manifestazion e je stade celebrade la Messe inte Glesie di Sant Michêl, di pre 
Deniele Rastelli, delegât dal Vescul de Diocesi di Concuardie-Pordenon, adun cun pre 
Italico Gerometta. 

 
Cetant siôr il program che al à animât la citadine di Voleson tal dopomisdì: inte curnîs 
splendide de place dal Cjistiel medievâl, un public fis al à dât acet ai atletis de Stafete des 
Lenghis Minoritariis, rivade a Voleson dopo vê corût par 110 km, partint di Aquilee e 
passant par 20 comuns. A spietâju, insiemi aes tantis autoritâts, i tambûrs e i 
sbandieradôrs dal “Grup Artistic Furlan”. 

 
Par dut il dopomisdì, cun di plui, lis salis dal Cjistiel a àn ospitât “Pachis e Patrie”, spetacul 
teatrâl che al è stât simpri plen di public intes 5 rapresentazions programadis. Curât di 
Matarans Academy, Piçule Scuele di Teatri par fantats de “La Compagnia dei Guitti”, al 
conte i fats sucedûts pardabon te gnot di Sant Martin dal 1582, inte planure furlane. La 
rapresentazion itinerante e je stade scrite di pueste pe Fieste di Adriano Del Fabro e di 
Samuele Catarossi, che al à curât il test, cu la regjie di Federico Scridel. 
 
 
 

Udin, ai 8 di Avrîl dal 2018  


